
DASAR WANITA NEGARA 

MUKADIMAH 

1.  Dasar Wanita Negara ini adalah kesinambungan kepada Dasar 

Wanita Negara yang digubal pada tahun 1989 dengan 

mengambil kira isu, peluang, cabaran dan persekitaran masa 

kini dan yang akan datang. Berteraskan Perlembagaan 

Persekutuan, prinsip Rukun Negara dan Dasar Sosial Negara, 

dasar ini mendukung cita-cita untuk mencapai kesaksamaan 

gender dan pembangunan negara yang seimbang dan lestari. 

2. Dasar Wanita Negara ini mendukung prinsip tiada diskriminasi

berasaskan gender seperti yang termaktub dalam 

Perlembagaan Persekutuan, Konvensyen Penghapusan 

Segala Bentuk Diskriminasi Terhadap Wanita (CEDAW), 

Konvensyen Mengenai Hak Kanak-kanak (CRC), Deklarasi dan 

Pelan Tindakan Beijing (Beijing Platform for Action), Matlamat 

Pembangunan Milenium (MDGs) serta Deklarasi Putrajaya dan 

Program Tindakan Mengenai Pembangunan Wanita Dalam 

Negara Anggota Pergerakan Negara-Negara Berkecuali (NAM

Putrajaya Declaration). 

3. Dasar ini berhasrat untuk merealisasikan aspirasi kerajaan 

dalam membangunkan modal insan yang berdaya saing dan 

mempunyai ketahanan diri dengan melahirkan wanita yang 

berilmu dan berwawasan, mempunyai daya kreativiti dan 

inovasi serta menghayati nilai-nilai murni. 

4. Dasar ini bermaksud untuk memberi panduan dan hala tuju 

dalam usaha perancangan dan pelaksanaan pembangunan 

wanita atas kesedaran bahawa kaum wanita merupakan 

separuh daripada penduduk negara yang gigih menyumbang 

kepada pembangunan negara. 

5. Dasar ini dilengkapi dengan Pelan Tindakan Pembangunan 

Wanita (PTPW) bagi memperincikan tindakan yang perlu 

diambil oleh agensi Kerajaan, pertubuhan bukan kerajaan, 

sektor swasta dan masyarakat sivil untuk mencapai objektif 

dan matlamat Dasar Wanita Negara. PTPW mengandungi

strategi yang meliputi 13 sektor iaitu ekonomi; kemiskinan; 

undang-undang; keganasan terhadap wanita; kesihatan; 

pendidikan dan latihan; sains dan teknologi; pembuat 

keputusan; mekanisme, jentera dan institusi pembangunan 

wanita; media; alam sekitar; sukan; dan kebudayaan, kesenian 

dan warisan.  

PERNYATAAN DASAR 

Dasar Wanita Negara berhasrat menjamin pembangunan dan 

pengupayaan wanita dengan mengarusperdanakan kepentingan 

wanita untuk mencapai potensi mereka sepenuhnya dalam 

perancangan dan pembangunan negara untuk mencapai 

kesaksamaan gender. 

MATLAMAT

Matlamat Dasar Wanita Negara adalah untuk: 

i. membangun potensi dan mendayaupayakan wanita dari 

pelbagai lapisan masyarakat dan dalam semua sektor 

sebagai agen perubahan kepada masyarakat serta 

penyumbang kepada pembangunan ekonomi dan sosial  

negara;

ii. menyediakan persekitaran yang kondusif, termasuk 

penggubalan dasar dan perundangan mesra wanita, bagi 

meningkatkan martabat dan kesejahteraan hidup wanita 

dalam semua aspek termasuk fizikal, ekonomi, sosial, politik, 

kesihatan, psikologi dan kerohanian;   

iii. membudayakan kesaksamaan gender di kalangan semua 

lapisan masyarakat dalam semua sektor; 

iv. memastikan pandangan dan suara wanita diterima pakai 

dalam proses membuat keputusan di semua peringkat;  

v. mencapai perkongsian saksama antara wanita dengan lelaki 

dalam memperoleh dan mengawal sumber dan peluang 

penyertaan serta menikmati manfaat pembangunan; dan 

vi. meningkat dan mengukuhkan perkongsian adil dan saksama 

antara wanita dengan lelaki dalam semua aspek kehidupan 

bagi memantapkan institusi keluarga serta membangunkan

komuniti dan masyarakat. 

STRATEGI PELAKSANAAN   

Strategi yang telah digariskan bagi melaksanakan dasar ini ialah: 

1. Mengarusperdanakan perspektif gender dalam penggubalan 

dasar dan perundangan, perancangan, pelaksanaan dan 

penilaian program, projek dan penyediaan bajet untuk 

pembangunan.   

2. Meningkatkan komitmen di kalangan badan eksekutif, badan 

perundangan dan badan kehakiman, termasuk penggubal dasar, 

pembuat keputusan dan pihak penguat kuasa di sektor awam 

dan swasta serta masyarakat sivil, bagi menghormati dan 

memelihara martabat wanita. 

3. Mengkaji semula undang-undang dan peraturan sedia ada dan 

menggubal perundangan dan peraturan baru bagi menjamin 

tiada diskriminasi berasaskan gender, perlindungan, 

keselamatan, hak-hak dan maruah wanita terpelihara dan 

mengambil langkah-langkah supaya penguatkuasaan undang-

undang berkenaan berkesan. 

 

4. Menjalankan penyelidikan mengenai aspek gender bagi menjana 

pendekatan inovatif dan kreatif dalam penggubalan dasar dan 

perancangan serta pelaksanaan program. 

 

5. Melaksanakan sepenuhnya pengumpulan, penganalisaan dan 

pengaplikasian data dan maklumat oleh agensi-agensi Kerajaan, 

pihak swasta dan pertubuhan bukan kerajaan mengikut pecahan 

jantina untuk tujuan perancangan, pelaksanaan, pemantauan 

dan penilaian program.  

 

6. Meningkatkan kapasiti dan keupayaan wanita dalam semua 

bidang bagi memastikan penglibatan mereka yang berkesan 

dalam pembangunan ekonomi dan sosial negara, termasuk 

penglibatan dalam politik dan proses membuat keputusan. 

 

7. Memperkukuh dan meningkatkan taraf sosio-ekonomi wanita 

melalui kerjasama dan sinergi antara agensi Kerajaan, sektor 

swasta dan pertubuhan bukan kerajaan di peringkat nasional dan 

antarabangsa, dan juga menambah serta mempelbagaikan 

peluang serta menggerakkan sumber, maklumat dan kepakaran 

di kalangan wanita. 

PENDEKATAN PELAKSANAAN 

Bagi memastikan matlamat Dasar Wanita Negara tercapai dan 

PTPW dapat dilaksanakan dengan berkesan, beberapa pendekatan 

digariskan: 

i. semua agensi Kerajaan, sektor swasta, pertubuhan bukan 

kerajaan dan masyarakat sivil perlu mengambil tindakan 

sebagaimana ditetapkan di bawah PTPW;

ii. sumber manusia yang berpengetahuan, terlatih dan peka gender 

dengan kepakaran khusus hendaklah disediakan dan sumber 

kewangan hendaklah mencukupi;

iii. langkah-langkah khas sementara seperti “affirmative action”,

“preferential treatment” atau sistem kuota wajar diambil untuk 

memajukan wanita dalam semua sektor;  

iv. perancangan, penyelarasan, pemantauan dan penilaian aktiviti-

aktiviti di bawah PTPW dipertanggungjawabkan kepada agensi 

pelaksana yang berkenaan mengikut bidang kuasa masing-

masing;

v. pewujudan pangkalan data pusat untuk mengintegrasikan data 

berdasarkan gender dari pelbagai sumber termasuk agensi 

Kerajaan, sektor swasta dan pertubuhan bukan kerajaan; 

vi. pewujudan multisektor sinergi di kalangan semua agensi 

Kerajaan, sektor swasta, pertubuhan bukan kerajaan dan 

masyarakat sivil; dan 

vii. KPWKM bertindak sebagai agensi teraju bagi menyelaraskan 

aktiviti advokasi, pemantauan dan penilaian secara keseluruhan 

termasuk kajian semula kesesuaian dasar dan strategi 

pelaksanaan PTPW setiap tiga tahun sekali atau mengikut 

keperluan.

Kejayaan dasar ini bergantung kepada komitmen dan sokongan 

semua pihak terutama kepimpinan tertinggi serta kerjasama agensi 

Kerajaan, swasta, pertubuhan bukan kerajaan dan masyarakat sivil.  

Kesediaan semua pihak untuk menerima anjakan paradigma  

merupakan prasyarat kepada kejayaan pelaksanaan Dasar Wanita 

Negara dan PTPW.

PENUTUP 

Dasar Wanita Negara merupakan dasar pembangunan sosio-

ekonomi yang merangkumi falsafah, inspirasi dan aspirasi wanita 

daripada pelbagai peringkat umur, lapisan masyarakat dan semua 

sektor. Pelaksanaan dasar ini menjadi agenda utama Kerajaan untuk 

mewujudkan sebuah masyarakat yang maju, dinamik dan berdaya 

saing serta penyayang, adil dan saksama.  

 

 

 

 

 

 

 

 

 

 

 

 

 

 

 

 

 

 

 

 



         

PELAN TINDAKAN
PEMBANGUNAN WANITA

(PTPW)









1

PELAN TINDAKAN PEMBANGUNAN WANITA  

PENGENALAN 

Usaha Kerajaan dalam mencapai kesaksamaan gender telah 

membolehkan wanita Malaysia mengecapi kemajuan dalam pelbagai 

bidang seperti pendidikan, kesihatan dan pekerjaan. Kesejahteraan 

hidup wanita juga menjadi salah satu agenda utama dengan 

memastikan hak-hak wanita dilindungi dan kebajikan mereka  

terpelihara. Wanita yang merupakan sebahagian daripada aset  

penting negara perlu dibangunkan secara optimum bagi 

membolehkan mereka menyumbang secara aktif dan berkesan 

kepada pembangunan negara.

Selaras dengan teras Misi Nasional (2006-2020) untuk 

membangunkan modal insan yang menyeluruh bagi lelaki dan 

wanita, agenda gender harus menjadi keutamaan negara dengan 

mengambil kira perspektif gender dalam perancangan, penggubalan,

dan pelaksanaan dasar dan program-program pembangunan. 

Dengan ini, kaum wanita tidak dibiarkan terpinggir dalam arus 

pembangunan negara.  

Walaupun wanita Malaysia telah mencapai banyak kejayaan dalam 

pelbagai bidang namun dengan adanya perubahan-perubahan di 

peringkat global, wanita perlu dipertingkatkan pengupayaannya 

dalam sektor ekonomi, sosial dan politik bagi memastikan wanita 

menikmati kehidupan yang berkualiti dan sejahtera terutamanya dari 

segi kesaksamaan gender. Penyediaan persekitaran yang kondusif 

bagi memastikan penyertaan wanita yang lebih berkesan dalam 

pembangunan negara perlu dititikberatkan bagi mencapai 

kesaksamaan gender. Wanita juga hendaklah dilengkapkan dengan 

kemahiran dan pengetahuan yang sesuai bagi menjadikan mereka 

mampu untuk lebih berdaya saing dan serba boleh untuk 

menghadapi cabaran globalisasi.

JURANG GENDER 

Bagi mencapai kesaksamaan gender melalui pengintegrasian 

perspektif gender dalam semua sektor, satu petunjuk kedudukan 

jurang gender iaitu Malaysia’s Gender Gap Index (MGGI) telah 

diwujudkan pada tahun 2006 sebagai panduan umum, khususnya 

kepada para penggubal dasar dan perancang program. Pendekatan 

dan metodologi MGGI lebih tertumpu kepada usaha untuk 

mendapatkan petunjuk perbezaan pencapaian antara lelaki dan 

wanita di Malaysia melalui pendekatan konsep pengukuran jurang 

gender secara relatif. 

MGGI meliputi empat bidang iaitu kesihatan, pendidikan, aktiviti 

ekonomi dan pengupayaan wanita di mana setiap satunya 

dinamakan sebagai sub-indeks. Seperti kaedah pengukuran yang 

lain, MGGI ini tidak dapat menunjukkan jurang perbezaan gender 

secara menyeluruh kerana kekangan maklumat yang diperolehi. 

Walau bagaimanapun, perbandingan MGGI dengan negara yang   

mencapai jurang gender yang terendah seperti Norway menunjukkan 

 Risiko yang lebih tinggi dihadapi oleh wanita terhadap isu-isu 

kesihatan masa kini seperti kanser dan human 

immunodeficiency virus/acquired immunodeficiency syndrome 

(HIV/AIDS); 

 

• Kurang penyertaan wanita di peringkat pendidikan kedoktoran 

falsafah dan dalam bidang teknikal dan vokasional;  

 

• Terdapat jurang digital berasaskan gender, terutama bagi 

wanita di kawasan luar bandar; 

 

• Penonjolan imej wanita yang negatif dalam media; 

 

• Kesan perubahan iklim dunia ke atas wanita;  

 

• Perwakilan wanita dalam bidang sukan terutamanya dari aspek 

kepimpinan, pengurusan, kejurulatihan dan kepegawaian di 

peringkat atasan masih di tahap yang rendah; 

 

• Tahap wanita di peringkat pembuat keputusan dan politik masih 

rendah; dan 

 

• Kekurangan keberkesanan usaha mengarusperdanakan 

gender yang melibatkan kerjasama antara agensi Kerajaan dan 

sektor swasta.  

Dalam menangani cabaran-cabaran masa kini yang dihadapi oleh 

wanita, Pelan Tindakan Pembangunan Wanita dikaji semula bagi 

menterjemahkan segala dasar dan pernyataan iltizam Kerajaan ke 

arah mencapai kesaksamaan gender. Pelan Tindakan ini juga 

mengambil kira matlamat dasar-dasar pembangunan negara 

termasuk Dasar Sosial Negara dan Dasar Wanita Negara, teras Misi 

Nasional, agenda pembangunan negara di bawah Rancangan 

Malaysia, komitmen-komitmen Kerajaan di forum-forum 

antarabangsa seperti Konvensyen Penghapusan Segala Bentuk 

Diskriminasi Terhadap Wanita (CEDAW), Deklarasi dan Pelan 

Tindakan Beijing, Matlamat Pembangunan Milenium (MDGs), dan 

Deklarasi Putrajaya dan Program Tindakan Mengenai Pembangunan 

Wanita Dalam Negara Anggota Pergerakan Negara-Negara

Berkecuali (NAM Putrajaya Declaration).  

Pelan Tindakan Pembangunan Wanita yang dikaji semula ini 

memperincikan tindakan yang perlu diambil oleh agensi Kerajaan, 

pertubuhan bukan kerajaan, sektor swasta dan masyarakat sivil 

untuk mencapai objektif  dan matlamat Dasar Wanita Negara. Pelan

Tindakan ini digubal melalui beberapa proses konsultansi yang 

melibatkan pelbagai pihak iaitu agensi-agensi Kerajaan yang 

berkaitan dengan pembangunan wanita, Majlis Penasihat Wanita 

Negara (MPWN), pertubuhan-pertubuhan wanita terutama Majlis 

Kebangsaan Pertubuhan-pertubuhan Wanita (NCWO), badan-badan

bukan kerajaan, parti politik, persatuan/individu yang mewakili 

kumpulan wanita muda dan pakar rujuk seperti aktivis 

masyarakat/ahli akademik serta majikan sektor swasta/persatuan 

pekerja sektor swasta.  

 

Tindakan-tindakan yang dicadangkan adalah mengikut tempoh serta 

merta, jangka pendek dan jangka panjang. Pelan Tindakan 

Pembangunan Wanita menggariskan objektif, strategi dan tindakan 

yang meliputi 13 sektor iaitu: 

 

i. Wanita dan Ekonomi; 

ii. Kemiskinan di Kalangan Wanita; 

iii. Wanita dan Undang-undang;  

iv. Keganasan Terhadap Wanita; 

v. Wanita dan Kesihatan;  

vi. Wanita dalam Bidang Pendidikan dan Latihan;  

vii. Wanita dalam Bidang Sains dan Teknologi;  

viii. Wanita dan Media;  

ix. Wanita dan Alam Sekitar;  

x. Wanita dan Sukan; 

xi. Wanita dan Agama, Kebudayaan, Kesenian dan Warisan;  

xii. Wanita di Peringkat Pembuat Keputusan dan Politik; dan 

xiii. Mekanisme, Jentera dan Institusi Pembangunan Wanita.  



         

WANITA DAN
EKONOMI

I. WANITA DAN EKONOMI

Wanita yang merupakan separuh daripada penduduk negara ini telah 

sama-sama menyumbang kepada pertumbuhan pesat ekonomi 

negara. Namun, kadar penyertaan wanita dalam pasaran buruh 

masih rendah iaitu antara 44.0 hingga 46.4 peratus dalam tempoh

1991 hingga 2007 berbanding dengan lelaki iaitu antara 79.5 hingga 

85.3 peratus. Sementara itu, jumlah tenaga buruh pada tahun 2007 

adalah sebanyak 10.9 juta di mana kadar penyertaan lelaki adalah 

sebanyak 6.9 juta (63.9%) dan wanita adalah sebanyak 3.9 juta 

(36.1%) pada tahun 2007. Kadar penyertaan wanita dalam pasaran 

pekerjaan adalah rendah jika dibandingkan dengan negara-negara 

maju dan juga beberapa negara sedang membangun. Sebagai 

contoh, kadar penyertaan wanita dalam pasaran buruh di Sweden 

adalah melebihi 78.2 peratus, Denmark 76.4 peratus dan United 

Kingdom 69.8 peratus. Kadar penyertaan wanita dalam pasaran 

buruh di negara-negara sedang membangun seperti Thailand adalah 

pada kadar 71.4 peratus, Kemboja 78.0 peratus, Indonesia 53.3 

peratus dan Laos 56.5 peratus. 

Satu Kajian Penggunaan Masa dan Kerja Tanpa Bayaran Di 

Malaysia yang dilaksanakan oleh KPWKM dengan kerjasama 

Jabatan Perangkaan Malaysia pada tahun 2003 menunjukkan wanita 

menyumbang 75.6 peratus daripada kerja tanpa bayaran di negara 

ini yang dianggarkan bernilai RM75.6 bilion. Jumlah ini adalah satu 

jumlah yang besar nilainya walaupun tidak diambil kira dalam 

pengiraan Keluaran Dalam Negara Kasar (KDNK). Oleh itu, usaha

akan diambil untuk mengenal pasti jurang antara lelaki dan wanita 

dalam pasaran pekerjaan dan nilai ekonomi yang disumbangkan oleh 

mereka dalam sektor informal. 

 

Walaupun penyertaan wanita dalam aktiviti ekonomi kian menyerlah 

dan meningkat terutama dalam kategori pengurusan dan profesional, 

terdapat beberapa cabaran yang perlu diatasi, antara lain, masih 

wujud unsur-unsur diskriminasi terhadap wanita di tempat kerja,   

penyertaan wanita yang rendah dalam bidang keusahawanan dan isu 

berkaitan jaringan keselamatan sosial untuk wanita di luar pasaran 

pekerjaan.   

 

Pelan Tindakan ini menggariskan objektif dan strategi bagi 

menangani cabaran-cabaran wanita dalam sektor ekonomi seperti 

berikut:  

II. KEMISKINAN DI KALANGAN WANITA

Pembasmian kemiskinan tegar dan pengurangan kemiskinan 

keseluruhan menjadi keutamaan dalam tempoh Rancangan Malaysia 

Kesembilan. Pengurangan ketidaksamaan antara etnik dan intraetnik 

juga penting dan akan ditangani dengan mengurangkan jurang 

antara luar bandar dengan bandar dan jurang antara wilayah serta 

jurang dalam guna tenaga, pendapatan dan kekayaan. Dalam 

hubungan ini, jurang kemiskinan antara gender juga perlu diberi 

perhatian sewajarnya. 

Kadar kemiskinan di kalangan rakyat Malaysia telah berjaya 

dikurangkan di bawah paras 4.0 peratus dan kadar kemiskinan tegar 

berjaya dikurangkan kepada 0.7 peratus pada tahun 2007. Kadar 

kemiskinan di kalangan ketua isi rumah wanita dapat dikurangkan 

daripada 12.5 peratus pada tahun 2002 kepada 11.5 peratus pada 

tahun 2004. Walaupun kadar kemiskinan di kalangan ketua isi rumah 

wanita dapat dikurangkan, kadar ini adalah jauh lebih tinggi daripada 

kadar kemiskinan di kalangan ketua isi rumah secara keseluruhan 

iaitu 3.6 peratus pada tahun 2007. Justeru, usaha-usaha perlu 

ditingkatkan bagi mengurangkan jurang kemiskinan antara gender.

Selaras dengan hasrat Kerajaan untuk mencapai sasaran kemiskinan 

tegar sifar dan kemiskinan 2.8 peratus menjelang tahun 2010, Pelan 

Tindakan ini menggariskan objektif dan strategi untuk membasmi  

kemiskinan di kalangan wanita seperti berikut:    

